
KORXONALAR MOLIYAVIY FAOLIYATI 
BO‘YICHA AUDITORLIK RISKLARINI XALQARO 

STANDARTLAR ASOSIDA BAHOLASH
Shirinov Uchqun Abduxalilovich 

Samarqand iqtisodiyot va servis instituti dotsenti 
ORCID: 0000-0003-2146-9484

u_shirinov@mail.ru

Abduxalil-zoda Ra’no Muzaffar qizi 
Samarqand Iqtisodiyot va servis instituti magistranti 

Annotatsiya: Ushbu maqolada korxonalarda moliyaviy faoliyat bo‘yicha auditorlik risklarini aniqlash masalalari, xususan 
tashqi riskni  to‘g‘ri baholash usullari, chunonchi matematik modellaridan foydalanish yo‘llari tadqiq qilingan.

Kalit soʻzlar: Auditorlik risklarini baholash,  tashqi xavf,  biznes muhiti tahlili,  biznes faoliyati va tuzilmasini tahlil,  
tendensiyalar tahlili,  nohalol harakatlar ehtimolini baholash, o‘zgaruvchan moliyaviy sharoitlarni tahlil qilish.

Abstract: This article explores the issues of identifying audit risks in the financial activities of enterprises, in particular the 
methods of properly assessing external risk, including the use of mathematical models.

Key words: Audit risk assessment, external risk, business environment analysis, analysis of business activities and 
structure, trend analysis, assessment of the probability of fraudulent actions, analysis of changing financial conditions.

Аннотация: В данной статье исследованы вопросы выявления аудиторских рисков в финансовой деятельности 
предприятий, в частности методы правильной оценки внешнего риска, в том числе способы использования 
математических моделей.

Ключевые слова: Оценка аудиторских рисков, внешний риск, анализ бизнес-среды, анализ деятельности и 
структуры бизнеса, анализ тенденций, оценка вероятности недобросовестных действий, анализ изменяющихся 
финансовых условий.

K I R I S H
Bozor iqtisodiyoti sharoitida korxonalar moliyaviy faoliyati samaradorligi nafaqat ularning ichki barqarorligi, 

balki mamlakat miqyosida iqtisodiy rivojlanish darajasini belgilovchi muhim ko‘rsatkichlardan biri sifatida 
qaraladi. Ayniqsa, moliyaviy hisobotlarning haqqoniyligi va shaffofligi global iqtisodiy makonga integratsiyalashuv 
jarayonida investorlar ishonchini mustahkamlash, kapital oqimlarini jalb etish hamda barqaror moliyaviy muhitni 
yaratishda asosiy omillardan biri sifatida e’tirof etiladi. Shu nuqtayi nazardan, auditorlik faoliyati korxonalar 
moliyaviy ma’lumotlarining obyektivligini ta’minlash, xatoliklar va noto‘g‘ri ko‘rsatkichlarni aniqlashda o‘ziga xos 
nazorat mexanizmi sifatida xizmat qiladi.

Auditorlik riski tushunchasi zamonaviy iqtisodiy nazariyada muhim ilmiy-amaliy kategoriyalardan biri 
hisoblanadi. U auditor tomonidan moliyaviy hisobotlarda mavjud bo‘lishi mumkin bo‘lgan muhim xatoliklarni 
aniqlashda yuzaga keladigan ehtimol sifatida ta’riflanadi. Boshqacha qilib aytganda, auditorlik riski – bu auditor 
tomonidan tuzilgan xulosa foydalanuvchilarni noto‘g‘ri qaror qabul qilishga olib kelishi ehtimoli. Shu bois 
auditorlik riskini baholash nafaqat auditorlik jarayonining samaradorligini ta’minlaydi, balki korxonalar faoliyati 
haqidagi tashqi va ichki foydalanuvchilarning ishonch darajasini ham belgilaydi.

 Auditorlik risklarini baholash - bu auditorlar uchun jarayonning asosiy qismi bo‘lib, u kompaniyaning 
moliyaviy hisobotlarida xatolar yoki noto‘g‘ri ko‘rsatmalar bo‘lish xavfini aniqlash va minimallashtirishni o‘z 
ichiga oladi. Auditorlik riski uch asosiy komponentga ajratiladi: tashqi xavf (inherent risk), nazorat xavfi (control 
risk), va aniqlash xavfi (detection risk). Riskning har bir turi auditorning umumiy auditorlik rejasini tuzish va 
strategiyasini tanlashda muhim rol o‘ynaydi.

M A V Z U G A  O I D  A D A B I Y O T L A R  T A H L I L I
Xalqaro standartlar auditorlik riski keng yoritilgan bo‘lib, unga nisbatan quyidagi asosiy qoidalarni ishlab 

chiqilgan:
1. Auditorlik riski tushunchasi: ISA 200 standartida auditorlik riski kompaniyaning moliyaviy hisobotlarida 

aniqlangan xatolar yoki muhim noto‘g‘ri ko‘rsatmalar bo‘lish ehtimoli sifatida belgilangan. Auditorlik riski IR, CR, 
va DR komponentlari orqali baholanadi.

2. Maqsadli risk darajasi: ISA standartlariga muvofiq, auditorlar umumiy auditorlik riskini “qabul qilinadigan 
past darajaga” tushirishlari shart. Bu, auditorning xulosasi asosli bo‘lishi va foydalanuvchilar uchun moliyaviy 
hisobotlarning ishonchli ekanini ta’minlashi lozimligini anglatadi. Standartlar bo‘yicha qabul qilinadigan daraja 
odatda 5% dan 10% gacha deb qaraladi.

3. Tashqi va nazorat xavfini baholash (ISA 315): Auditorlar kompaniyaning ichki nazorat tizimini o‘rganishlari 
va tashqi xavfni baholashlari shart. Bu ularning moliyaviy hisobotlarda muhim xatoliklar va noaniqliklar ehtimolini 
baholashga yordam beradi.

4. Aniqlash xavfini boshqarish (ISA 330): Aniqlash xavfi auditorning qo‘llagan protseduralari orqali 
boshqariladi. Auditorlar tanlab tekshiruvlar, hujjatlarni sinchkovlik bilan ko‘rib chiqish, hisob-kitoblarni tekshirish 
va boshqa usullar orqali aniqlash xavfini past darajada ushlab turishga harakat qilishadi.

5. Muhimlik darajasi (ISA 320): Muhimlik darajasi, ya’ni auditorlik jarayonida ma’lum miqdordagi xatolarni 
sezmagan holda xulosa chiqarish ehtimoli auditorlik riski bilan bog‘liq. Auditorlar o‘z ishlarida muhimlik 
mezonlarini belgilab olishadi va tekshiruvni shu mezon asosida olib boradilar. Bu muhimlik darajasi qanchalik 
yuqori bo‘lsa, umumiy auditorlik riski oshadi.

T A D Q I Q O T  M E T O D O L O G I YA S I
Maqola ilmiy abstraksiyalash, tasviriy statistika, ekspert baholash, guruhlashtirish usullaridan foydalanilgan.

T A H L I L  V A  N A T I J A L A R
Ushbu maqolada asosan auditorlik riskining ajralmas qismi bo‘lmish tashqi xavf tahlilini chuqurroq ochib 

beriladi:
Tashqi xavf - bu ichki nazorat vositalarini hisobga olmagan holda, tashkilot faoliyatida va moliyaviy 

hisobotlarda xatoliklarning yuzaga kelishi ehtimoli. Ushbu xavf yuqori yoki past darajada bo‘lishi mumkin va 
ko‘p hollarda bir nechta  omillarga bog‘liq bo‘ladi.

Tashkilotning faoliyat sohasi qanchalik murakkab bo‘lsa, masalan, bank, sug‘urta yoki yirik ishlab chiqarish 
korxonalari kabi sohalar, tashqi xavf shunchalik yuqori bo‘ladi. Shuningdek, shubhali yoki noan’anaviy moliyaviy 
operatsiyalar mavjud bo‘lsa, xususan, pul yuvish yoki korruptsiya holatlari xavfi bo‘lsa, tashqi xavf oshadi. 
Bundan tashqari, texnologik innovatsiyalar, kripto-valyutalar yoki boshqa noan’anaviy moliyaviy vositalar kabi 
yangiliklarni o‘z ichiga olgan tashkilotlarda tashqi xavf yuqori bo‘ladi, chunki ular auditorlik uchun tushunish 
qiyinroq bo‘lishi mumkin.

Auditorlar bu xavfni aniqlashda kompaniyaning sohasi, moliyaviy hisobot turlari, oldingi moliyaviy natijalari 
va tashkilotning umumiy faoliyatini hisobga olish maqsadga muvofiq hisoblanadi.

Tashqi xavfni baholash auditorlik jarayonining muhim qismi hisoblanadi. Bu xavf moliyaviy hisobotlarning 
ichki yoki tashqi sharoitlar tufayli xatolar va noto‘g‘ri ma’lumotlarni o‘z ichiga olishi ehtimolini anglatadi. Auditorlar 
tashqi xavfni baholash uchun quyidagi usullardan foydalanishadi:

1. Sanoat va biznes muhiti tahlili
Auditorlar tashkilot faoliyat yuritayotgan sanoatni va bozor sharoitlarini o‘rganib chiqadilar. Misol uchun, 

yuqori raqobat, tez o‘zgaruvchan texnologiyalar yoki qattiq davlat nazorati mavjud bo‘lgan sohalarda faoliyat 
yurituvchi kompaniyalar yuqori tashqi xavfga ega bo‘lishi mumkin.

2. Mijozning biznes faoliyati va tuzilmasini tahlil qilish
Tashkilotning moliyaviy tuzilmasi, boshqaruv shakli va faoliyatini tahlil qilish auditorlarga tashqi xavfni 

baholashda yordam beradi. Kompaniyaning murakkab tashkilot tuzilmasi, korxona faoliyatining kengayishi yoki 
ko‘plab xorijiy filiallarga ega bo‘lishi xavfni oshirishi mumkin.

3. Moliyaviy ko‘rsatkichlar va tendensiyalar tahlili
Kompaniyaning moliyaviy hisobotlaridagi asosiy ko‘rsatkichlar o‘zgarishlarini tahlil qilish orqali auditorlar 

xatolar yoki manipulyatsiya ehtimolini aniqlashlari mumkin. Moliyaviy barqarorlik darajasi past, qarzdorlik yuqori 
bo‘lgan yoki daromadlar keskin o‘zgarib turadigan kompaniyalar yuqori xavf ostida bo‘ladi.

4. Ichki nazorat tizimini o‘rganish va baholash
Kompaniyaning ichki nazorat tizimi tashqi xavfni kamaytirishda muhim rol o‘ynaydi. Agar ichki nazorat 

samarali bo‘lmasa yoki xodimlarning rol va javobgarliklari noaniq bo‘lsa, tashqi xavf oshishi mumkin. Auditorlar 
ichki nazoratning zaif tomonlarini aniqlash uchun uni chuqur o‘rganadilar.

5. Firibgarlik va nohalol harakatlar ehtimolini baholash
Auditorlar tashkilotda firibgarlik yoki nohalol harakatlarning yuzaga kelish ehtimolini baholaydilar. Bu uchun 

auditorlar kompaniya rahbariyati va xodimlari bilan suhbatlar o‘tkazadilar, ichki jarayonlarni kuzatadilar va 
korporativ madaniyatni o‘rganadilar.

6. O‘tgan auditorlik tekshiruv natijalarini tahlil qilish
Oldingi auditorlik tekshiruvlarida aniqlangan xatolar, kamchiliklar yoki yirik xavf omillarini baholash auditorlar 

uchun foydali bo‘ladi. Agar o‘tgan yillardagi auditda jiddiy xatolar yoki kamchiliklar topilgan bo‘lsa, tashqi xavf 
darajasi yuqori bo‘lishi mumkin. 

 7. O‘zgaruvchan moliyaviy sharoitlarni tahlil qilish
Iqtisodiy o‘zgarishlar, inflyatsiya, foiz stavkalari yoki valyuta kurslaridagi keskin o‘zgarishlar tashqi xavf 

darajasiga ta’sir ko‘rsatishi mumkin. Auditorlar global yoki lokal iqtisodiy o‘zgarishlarning kompaniya faoliyatiga 
qanday ta’sir qilishini baholaydilar. Valyuta kurslarining o‘zgarishi xalqaro savdo bilan shug‘ullanuvchi 
kompaniyalarda moliyaviy hisobotlarda xatolar yoki manipulyatsiya xavfini oshirishi mumkin.

Tashqi xavfni baholashda auditorlar kompaniya va uning biznes muhiti, moliyaviy holati va ichki nazorat 
tizimining samaradorligini tahlil qilish orqali bu xavfni kamaytirish choralarini ko‘radilar. Ushbu usullarni qo‘llash 
orqali auditorlar kompaniyaning moliyaviy hisobotlaridagi potentsial xatolar yoki noaniqliklarni sezish va ularni 
bartaraf etish uchun o‘z auditorlik rejalarini yanada puxtalashadi.

Tashqi xavfni matematik jihatdan aniq aniqlash ancha murakkab, chunki bu xavf ko‘pincha sifat jihatidan 
baholanadi va bevosita matematik formula bilan o‘lchash qiyin. Biroq, ayrim auditorlik metodologiyalarida tashqi 
xavfni baholash uchun xavf reytinglari va ballar tizimi qo‘llanilishi mumkin. Ushbu yondashuv auditorlarga tashqi 
xavfni baholashda nisbatan matematik asoslarga tayanishga yordam beradi. Bunda tashqi xavfni baholashda 
auditorlar kompaniya va tashqi omillar uchun xavf ballarini belgilashlari mumkin. Har bir omil xavf darajasiga 
qarab baholanadi va umumiy tashqi xavf ko‘rsatkichi sifatida hisoblanadi.

1-jadval. Tashqi xavf darajasini aniqlashda ballar tizimini qo‘llanishi
Tashqi xavf darajasi Belgilangan ballar

Juda past 1 ball

Past 2 ball

O‘rta 3 ball

Yuqori 4 ball

Juda yuqori 5 ball

Ushbu ballar har bir omil uchun 1 dan 5 gacha qo‘yiladi.
Auditorlar quyidagi omillarni baholash orqali umumiy tashqi xavf ballarini hisoblashlari mumkin:

Umumiy Tashqi Xavf = Baholar yig‘indisi/Umumiy omillar soni

Misol:
Iqtisodiy sharoit: 4
Ichki nazorat tizimi samaradorligi: 3
Soha murakkabligi: 5
Firibgarlik ehtimoli: 4
Agar to‘rtta omil hisobga olinsa:
Umumiy Tashqi Xavf =(4 + 3 + 5 + 4)/4 = 4
Bu 4 ball ko‘rsatkichi tashqi xavfning yuqori ekanligini anglatadi. Ushbu ko‘rsatkichni hisobga olgan holda 

auditorlar qo‘shimcha tekshiruvlar o‘tkazishadi.
Lekin tekshiruv jarayoni risklarini baholashda ba’zi omillar boshqalarga qaraganda ko‘proq ta’sir qilishi 

mumkin, shuning uchun omillarga og‘irlik koeffitsientlarini qo‘llash mumkin. Bu yondashuv tashqi xavfni yanada 
aniqroq baholashga yordam beradi. Misol:

Iqtisodiy sharoit (30% ahamiyat): 4
Ichki nazorat tizimi samaradorligi (20% ahamiyat): 3
Soha murakkabligi (25% ahamiyat): 5
Firibgarlik ehtimoli (25% ahamiyat): 4
Umumiy xavf:
Umumiy Tashqi Xavf = (4*0.3) + (3*0.2) + (5*0.25) + (4*0.25) = 1.2 + 0.6 + 1.25 + 1 = 4.05

Bu 4.05 umumiy ko‘rsatkichi xavf yuqoriligini bildiradi va auditorlik jarayonida e’tiborni oshirish zarurligini 
anglatadi.

Xalqaro auditorlik standartlari (ISA - International Standards on Auditing) auditorlik riskini boshqarish 
va baholashni aniq qoidalar asosida belgilab bergan. Xalqaro standartlarga muvofiq, auditorlik riskini nolga 
tushirish talab qilinmaydi va nolga tushirish mumkin emas deb hisoblanadi. Biroq, auditorlar ushbu riskni 
ma’lum bir darajaga tushirishlari va ularni boshqarishlari kerak, shunda moliyaviy hisobotlar haqida berilgan 
auditorlik xulosasi ishonchli bo‘ladi.

X U L O S A  V A  T A K L I F L A R
Xulosa qilib aytish mumkinki, auditorlar o‘z ishida auditorlik risklarini kamaytirish uchun quyidagi usullardan 

foydalanishi mumkin:
Nazorat xavfi yoki tashqi xavf yuqori bo‘lgan joylarda qo‘shimcha auditorlik protseduralarini qo‘llash.
Tashkilotga ichki nazoratni kuchaytirish uchun tavsiyalar berish.
Kompaniyaning ichki nazorati qanday ishlayotganini tekshirish va kerakli o‘zgarishlar haqida hisobot tuzish.
Auditorlar uchun maxsus trening va tajriba almashish imkoniyatlari tashkil etish.
Auditorlik risklarini to‘g‘ri baholash va minimallashtirish, auditorlik natijalarining ishonchliligini oshiradi va 

kompaniyaning moliyaviy hisobotlarini yanada haqqoniy aks ettirishga xizmat qiladi. Shu orqali tashkilotning 
hisobotlari bo‘yicha qilingan qarorlar ham yanada asosli va xavfsiz bo‘ladi.

